
  Ош-2014

	Сабактын темасы:Жеңижок (Өтө Көкө уулу), Токтогул Сатылганов,                      Барпы Алыкулов – даанышман акындар

	
1. Сабакка чейинки бөлүк

	Мотивдештирүү:
	· Жеңижок, Токтогул, Барпы акындардын чыгармачылыгы жана өмүрүнүн урунттуу учурларынан маалымат алуу;
· Акындардын ар түрдүү тематикадагы ырлары менен таанышуу;
· Даанышман акындар жөнүндө  улуу инсандардын айткан ойлорунан кабардар болуу.

	Өбөлгөлөр жек өтүлүүчү натыйжалар:
	· Төкмө акындардын өмүрү жана чыгармачылык жолунан кабардар болушат;
· Ырларын көркөм стилдин поэтикалык каражаттары боюнча талдоого, анализ жасоого үйрөнүшөт;
· Чыгармаларын окуп жаттоо менен студенттердин сөздүк кору байыйт, эстетикалык табити жогорулайт.

	Сабактын максаттары:

	Билим берүүчү:
	· Даанышман төкмө акындардын өмүр чыгармачылыгынан маалымат берүү менен студенттердин билим деңгээлин жогорулатуу;
· Замандаш төкмөлөрдүн өзгөчөлүктөрүн айырмалап билүүгө чакыруу;
· Чыгармаларын окуу менен сөздүн  кудуретин түшүнүүгө үйрөтүү, сөздүк корун байытуу.

	Өнүктүрүүчү:

	·  Cтуденттер ойлонууга, корутунду чыгарып жалпылоого, өзүнүн оюн аргументтүү далилдей билүүгө үйрөнүшөт, б.а. студенттердин акылы, эрки, эмоциясы, таанып-билүү кызыгуулары жана жөндөмдөрү өсүп-өнүгөт;
· Студенттердин кебинин коммуникативдик  касиеттери, образдуулугу, эрки, жашоого болгон көз карашы өрчүйт.

	Тарбиялоочу:
	· Ойчул акындардын  түрдүү тематикадагы ырларын окутуп, талдатуу менен кыргыз элинин улуттук баалуулуктарын сактоого, барктоого үйрөтүү;
· Акындардын басып өткөн жолун тааныштыруу менен турмушка тарбиялоо;
· Инсандык сапаттарын калыптандыруу.

	Сабактын жабдылышы:
	Студенттер тарабынан презентацияга даярдалган ватмандар, таратмалар, окуу китептери, слайд, аудио-видео материалдар   ж. б.

	Сабактын тиби:
	Жаңы билимди өздөштүрүү жана бышыктоо


	Сабактын усулу:
	Муз жаргыч, топ менен иштөө, талдоо


	Убакыттын болжолдуу бөлүштүрүлүшү:

	· Уюштуруу – 4 мүнөт                            
· Жаңы тема:
                 - багыттоо -  3  мүнөт
                 - түшүнүү -  13 мүнөт
                 - бышыктоо -  20мүнөт
· Жыйынтыктоо- 2 мүнөт
· Баалоо   -  2мүнөт
· Тапшырмаберүү - 1мүнөт

	
2. Сабак учурундагы бөлүк

	Уюштуруу: 

	Алтын эрежелер окутуучу тарабынан эскертилет. Баалоонун критерийлери студенттерге таратылат, түшүндүрүлөт. (№1 тиркеме)
 Эскертүү: студенттерди жекече баалоо окутуучу тараптан, ал эми топторду баалоо студенттер тараптан болот.Окутуучунун кошумчалоосу менен жыйынтыкталат. 
Окутуучу өтүлө турган жаңы теманы убакытты албоо максатында сабак башталганга чейин эле доскага жазып коет.
Окутуучу:  
Кара күрмө шай кийип,
       Бойлогула, кыздар ай.
       Кадыр, көңүл бар чакта 
       Ойногула, кыздар ай.
       Кызыл күрмө шай кийип,
       Бойлогула, кыздар ай.
       Кызуу көңүл бар чакта,
       Ойногула, кыздар ай.
       Кылчайып келбейт өмүрүң,
       Ойлогула, кыздар ай.
Ойной албай, күлө албай,
       Кызык күнүң өткөрүп,
       Койбогула, кыздар ай! – деп улуу акын абабыз Токтогул Сатылганов айтып кеткендей ар бир убактыбызды өз орду менен пайдалансак, алдыга койгон максатыбызга да жетебиз жана көңүл ачканга да убакыт табат экенбиз. Анда эмесе баарыбыз экранга назар салабыз.

	Муз жаргыч:
	Токтогул менен Эшмамбеттин айтышы  видеороликтен көрсөтүлөт. (болжолдуу үлгүсү тиркелет № 2 тиркеме )

	Багыттоо:

	Окутуучу: Мына, жогорудагы видеороликти көрдүнөр. Бул жердеги акындар дээринде кайнап чыккан таланты бар, Барпы атабыз айткандай:
Ыр дегенде өлөмүн,
Ырды жандай көрөмүн.
      Ышкылуу сөздү ыр менен,
      Ыргап кумдай бөлөмүн.
      Ыкылас койдум шул ишке,
      Ырдын пири жөлөгүн! - деп, комузунан күүнүн түрү угулуп, таңдайынан чаң чыккан, сөздүн каймагы болгон сөз берметтерин терип, көөдөнүндөгү оргуштаган талантынын негизинде элге төгүп ырдап турган кези. Төкмөчүлүктө «чү» дегенде эле өздөрүнүн чоң орду бар даанышман ойчул  замандаш акындар Жеңижок, Токтогул, Барпы аталарыбызды да  четке калтырбайбыз. Демек бүгүн өтүлө турган тема:   Жеңижок (Өтө Көкө уулу), Токтогул Сатылганов, Барпы Алыкулов-даанышман акындар.


	Түшүнүү:
	
  Мурунку өтүлгөн сабакта студенттер үч топко бөлүнүп (“Барпы” тобу, “Токтогул” тобу, “Жеңижок” тобу), окутуучу тарабынан “Барпы” тобуна – “Б. Алыкуловдун өмүр чыгармачылык жолу, ырлары”, “Токтогул” тобуна – Т. Сатылгановдун өмүрүнүн урунттуу учурлары жана чыгармалары”, “Жеңижок” тобуна – “Өтө Көкө уулунун чыгармачылыгы, ырларынын тематикасы”  деген аталышта тапшырма берилген.
    Студенттер даярдап келген материалдарын сабак башталганга чейин эле доскага илип коюшат жана каалагандай стратегияны пайдаланып, өздөрүнө берилген тапшырманы чыгармачылык менен түшүндүрүшөт. Окутуучу алардын оозеки, жазма кебин оңдоп турат жана берилген тапшырманы кырдаалга карай жыйынтыктайт.
Окутуучу: Биз  сабакта кыргыз элинин ойчул акындары  Жеңижок, Токтогул, Барпы тууралуу маалымат алдык. Алардын жазган ырларынын тематикалык өзгөчөлүгүнө жана философиялык терең мааниге ээ экендигине дагы бир жолу ынандык. 

	Бышыктоо:
1-көнүгүү:

	      Бышыктоодо окутуучу тарабынан үч топко үч акындын философиялык маанини камтыган ырлары жазылган таратма берилет. Алар анын маанисин чечмелеп, өздөрү ылайыктуу тема коюп эссе жазышат. (№3 тиркеме).  Максаты: студенттерди философиялык ой жүгүртүүгө, акылмандыкка, сөзмөрлүккө, ойлоно билүүгө жана  өздөрүнүн ойлорун ырааттуу жазууга көнүктүрүү.


	2-көнүгүү:
	 үч топко үч башка төкмөлөрдүн ырларынын тексттери таркатылат. Алардагы көркөм поэтикалык каражаттарды  жана диалектилик сөздөрдү таап, талдашат.   (№4 тиркеме).
Эскертүү: окутуучу сабактын жүрүшүндө убакытка карап пассивдүү катышкан студенттерге суроо берет же темага байланышкан атайын суроолор камтылган таратмаларды таратышы мүмкүн. (№5 тиркеме).

	Жыйынтыктоо:
	  Окутуучу: Сабактын жүрүшүнүдө кыргыз элинин төкмөчүлүк өнөрүнө зор салымын кошкон даанышман акындарыбыз - Жеңижок, Барпы, Токтогулдардын өмүр чыгармачылыгынан жана жараткан  ырларынан аздыр-көптүр кабардар болдунуздар деп ойлойм.  Бул акындардын  замандаштыгы, ырларынын тематикасы, маани- маңызы жагынан да окшош экенине дагы бир жолу ынандык окшойт. Чынында, улуу инсандарыбыз жөнүндө канча айтсак да жарашат. Келечек ээлери силер барда даанышман акындарыбыздын аты эч качан өчпөсүнө ишенемин. Төкмөлөрдүн жолун жолдоп, алардын жаккан отун өчүрбөй, сөздү кадырлап, аздектеп багып келечек ээлерине өткөргөн орто муун жана жаш таланттарыбыз: А. Үсөнбаев, Ы. Борончиев, Э. Турсуналиев, З. Үсөнбаев, А. Акимбеков, Э. Иманалиев, А. Туткучев, Жеңишбек Абдыкадыр уулу, А. Болгонбаев ж.б. чыкканы бизди кубандырып келет. Демек биздин уучубуз кур эместигине ишенсек болот. Аларды тарбиялоодо өзүнүн кеп-кеңешин аябаган устат ошондой эле ырчылык өнөрдү изилдеген адис катары П. Ирисовдун, айтыш сынагын уюштурууда өз салымын кошкон Болот Шернияздын да эмгектери чоң. (Эскертүү: Окутуучу жыйынтыктап жатканда бүгүнкү күндөгү айтыш өнөнрүнүн атагын алыска чыгарган жаш акындаржана устаттары П. Ирисов, Болот Шернияз ж.б.  менен айтыш учурунда түшкөн сүрөттөрү экрандан көрсөтүлүп турат).
Сөзүмдүн аягын  Барпы атабыз айткандай:
Сүйлөш үчүн тил керек,
Ырдаш үчүн үн керек.
Сөздү сөзгө кынай бил,
Маш зергердей чегелеп.
Ырчы болсоң төкмө бол,
Ак жаандай себелеп,- деген ыр саптары менен аяктасам.


	
3. Сабактан кийинки бөлүк

	Баалоо:
	Студенттер баалоонун критерийлери аркылуу бааланат.

	Тапшырма  берүү:
	Силлабус боюнча  кийинки тема үч топко үй тапшырмасы катары берилет .

	Пайдаланылган адабияттар:
	1. Апиев Б. Барпы. 1-китеп.КЭнин башкы ред. Б.: 1995
2. Жээналы Шериуулу.Адабият тааныткыч.–Б.-Ош: 2001
3. ИрисовП. Ырчыларчыгармачылыгы. Б.: 2004
4. Мурас. Түз. М.К.Абдылдаев. –Ф.: Кыргызстан, 1990
5. Өз алдынча окуу үчүн тексттер жана тапшырмалар. Түз. Алиева Ф.Э.-Ош: 2006
6. Кыргыз тилинин стилистикасы боюнча көнүгүүлөр жыйнагы
Түз. Алиева Ф.Э.-Б: 2005




	Студенттерге сунушталган адабияттар:
	1. Жээналы Шерали уулу. Адабият тааныткыч.–Б.-Ош: 2001
2. Ирисов П. Ырчылар чыгармачылыгы. Б.: 2004
3. Мурас. Түз. М.К.Абдылдаев. –Ф.: Кыргызстан, 1990
4. Өз алдынча окуу үчүн тексттер жана тапшырмалар. Түз. Алиева Ф.Э.-Ош: 2006
5. Кыргыз тилинин стилистикасы боюнча көнүгүүлөр жыйнагы
Түз. Алиева Ф.Э.-Б: 2005





	





















1-тиркеме
 (
Баалоонун критерийлери
)









	№
	Критерийлер
	«5»
	«4»
	«3»
	Эскертүү:

	
	
	7 балл
	6 балл
	5 балл
	

	1.
	Топтордун муз жаргычтагы активдүүлүгү
	
	
	
	

	2.
	Презентациянын жеткиликтүүлүгү, материалдардын толук берилиши
	
	
	
	

	3.
	Көнүгүүлөрдөгү оозеки талдоо жана жазуу кеп ишмердүүлүктөрү
	
	
	
	

	4.
	Сабактын  жүрүшүндө адабий тилдин нормасында сүйлөөсү
	
	
	
	

	5.
	Топтор бирин бири уга билүүсү, алтын эрежелерди тура сактоосу
	
	
	
	

	
	Жыйынтыгы:
	
	
	
	

		


Эскертүү: Топтор бири-бирин жогоруда көрсөтүлгөн критерийлердин негизинде баллдар менен баалашат, окутуучу ошол эле эрежелердин негизинде студенттерди жекече баалайт.



















    2-тиркеме
Токтогул Сибирден келгенде Эшмамбет ырчы менен учурашканы



2


Эшмамбет: 
Күлүктүн оозун көргөн бейм?
Күнөөкөр делип кармалган,
Күйүттүү күндө зарланган,
Күмүш жаак, күлүк тил, 
Күкүгүм Током келген бейм?
От араба, машине,
Минген Током келген бейм?
Залимде туткун көп жылы,
Жүргөн Током келген бейм?
Алтындын кенин талкалап,
Казган Током келген бейм?
Ак падыша залимге,
“Жазган” Током келген бейм?
Ажыдаарга арбалган,
Ак капканга кармалган,
Алтымыш эки азамат,
Кай жерде өлдү, Токтогул?
Ал мусапыр карыпты,


Токтогул:
Азаматтар өлгөндө,
Көргөнүм жок Эшманбет.
Ак кепиндеп аруу жууп,
Айпооч салып, белин бууп,
Көмгөнүм жок, Эшманбет.
Көрөйүн деп сурансам,
Көрсөтпөдү көзүмө.
Кулак салбайт залимдер,
Мусапыр, муңдуу сөзүнө.
Кайран эрлер өлгөндө,
“Кандай неме өлдү?- деп,
Кабакка сүйрөп койду окшойт.
Карга, кузгун, ит, куштар,
Тарпын талап тойду окшойт”
Катуу турмуш курусун,
Как ушундай болду окшойт!

Кимдер көмдү Токтогул?




[image: F820B56F-D494-416A-BB1A-394F9AD7C8DF_mw1024_n_s]
3-тиркеме
[image: barpy]
1-топ “Барпы” тобуна даанышман акын Барпынын “Санат” ырларынан үзүндү берилди:
Осмо кетет, каш калат,
Оомат кетет,  баш калат.
Бетеге кетет, бел калат,
Бектер кетет, эл калат.
Калкып учкан булуттай,
Замандар өтөт- калк калат,
Кандар өтөт- калк калат.
Укум менен тукумга,
Уланышып нарк калат!
	Барпы атабыздын берейин деген ою: Эл башкарган башчыларга, “Жетсе да башың булутка, адамдыгыңды унутпа” деген сөздү айткысы келген. Бул дүйнө кептер кана, хандар да, бектер да өткөн дүйнөдөн. Ошондуктан адилеттик менен башкарууну айткан. 
2-топ “Токтогул” тобуна Токтогулдун  “Дүнүйө” аттуу ырынан үзүндү берилди:
Келериңде дүнүйө,
Толукшуп чыккан айдайсың,
Кетериңде дүнүйө,
Суу жүрбөгөн сайдайсың!
Келериңде дүнүйө,
Көкөлөп өскөн чынарсың.
Кетериңде дүнүйө,
Шамалдан качкан тумансың!
Демек, бул жерде акындын айткысы келгени: адам жарык дүйнөгө жаралганын, ошондой эле, жаштык мезгилди толукшуган айга салыштырып сүрөттөсө, ал эми карылыкты, өлүмдү суу жүрбөгөн сайга салыштырган. Ошондой эле байлыктын бирде бар, бирде жок болоорун айткысы келген. 
3-топ “Жеңижок” тобуна Өтө Көкө уулунун “Аккан суу” деген ырынан үзүндү берилди:
Жер жүзүнө жайылып,
Толуп чыккан аккан суу.
Жети кабат жер астын,
Жарып чыккан аккан суу.
Жер, Ааламдын баарысын,
Багып чыккан аккан суу.
Алты кабат жер астын,
Жарып чыккан аккан суу.
Адам менен Обону,
Багып чыккан аккан суу.
Ала-Тоонун боорунан,
Жарып чыккан аккан суу. 
	Жеңижок   акын бул ыры менен суунун кайталангыс касиетин, суусуз жашоо жоктугун, суу - өмүр булагы экенин дагы бир ирет тастыктаган. 
4-тиркеме (1)
1- топ “Барпы” тобуна:
Мөлмөлүм
 Эки илабиң кызыл  гүл, ачылгандай (салыштыруу)Мөлмөлүм,
Бир карасаң жүрөккө от, чачылгандай Мөлмөлүм.
Гүлзар кылчы жүрөктүн ай,
Какшып жаткан чөлдөрүн.
Маңдай чачың Маргалан 
жибегиндей (салыштыруу)Мөлмөлүм,
Сенин ышкыңбаланын ай,
Тилегиндей (салыштыруу) Мөлмөлүм.
Секин баскан бутуңдан,
Сейдана мончокжытыңдан,
Кадам койгон бутуңдан,
Калемпир мончокжытыңдан.
Сүйдүм Мөлмөл аппагым,
Ааламда сендей таппадым.
Ашыглыктын дартынан,
Мөлмөлүм деп какшадым. 
Айдап, айдап, мал бербей,
Айры өркөчтүү нар бербей,
Сүрүп,сүрүп, мал бербей,
Сүйрү өркөчтүү нар бербей
Берейин десем малым жок,
Мал табууга алым жок.
Кедейликтин дартынан,
Ичим жалын, сыртым чок.
Көрүнүп койсоң болбойбу ай,
Булуттан чыккан айга (салыштыруу) окшоп!
Бул ырда троптун түрү салыштыруу кездешет. Эки илебин кызыл гүлгө  салыштырып жатат, ал эми ашыгын булуттан чыккан айга теңеп  жатат. Илаб- диалекти, адабий тилдин нормасында–эрин д.а. Мөлмөлүм, бербей- эпифора, айдап, айдап-кайталоо ж.б.

4-тиркеме (2)
2-топ “Токтогул” тобуна: 
	Дүнүйө            
Келериңде дүнүйө,
Асмандагы күндөйсүң.
Кетериңде дүнүйө,
Кайгылуу көңүл кирдейсиң.
Келериңде дүнүйө,
Өзөнгө бүткөн талдайсың.
Кетериңде дүнүйө,
Өлүмдөн бетер алдайсың.
Келериңде дүнүйө,
Ай менен күндөй жарыксың.
Кетериңде дүнүйө,
Тапаны түшкөн чарыксың.
Келериңде дүнүйө,
Алтын жагоо куштайсың.
Кетериңде дүнүйө,
Кышкы чилде муздайсың.
Келериңде дүнүйө,
Ташкын дайра селдейсиң.
Кетериңде дүнүйө,
Карматпас бороон желдейсиң.
Келериңде дүнүйө,
Көкөлөп өскөн чынарсың.
Кетериңде дүнүйө,
Шамалдан качкан тумансың!
Бул ырда оң жана терс салыштыруу жана  диалекти сөз бар. М: тапаны (түбү, таманы. Дүнүйө-эпифора, келериңде, кетериңде- антитеза.

4-тиркеме (3)
3-топ “Жеңижок” тобуна:    
          үй-бүлө
Алганың жакшы болгон соң,            
Кирсең үйүң ордодой.
Көңүлүңдү куш кылат,
Кымбат баа жоргодой.
Ачууланып камчы урсаң,
Адеп сактайт молдодой.
Таза болот сымбаты,
Алганыңдын бир башы.
Жаркыраган айнектей,
Кармаган казан, тулгасы.
Ачык болот кабагы,
Барды-жоктубайкатпай,
Берекелүү тамагы.
Алмадай камыраш кылат,
Адамдын көөнүн куш кылат.
Булөңдөнгөн ургаачы,
Ырахмат албай калабы?
Алганың жаман болгон соң,
Кирсең үйүң кепедей.
Кийимиң сасып кир болот,
Төштүгү сасык текедей.
Тапканыңдын бардыгы,	
Быркырап сынат көзөдөй.

Бул ырда салыштыруулар: ордодой, кымбат баа жоргодой, молдодой, жаркыраган айнектей, алмадай, кепедей, төштүгү сасык текедей, көзөдөй жана метонимия -ургаачы.

5-тиркеме

Суроолор баштыкчасы
(пассивдүү катышкан студенттер үчүн)

1-суроо: Барпы акын башка акындардан эмнеси менен айырмаланган? (Жообу:  Ойчулдугу, көзү азиз болгон )
2-суроо: Барпы ырдаганда комузду пайдаланып ырдаганбы? (Жообу: Ал комузу жок эле төгүп ырдаган)
3-суроо: Өтө Көкө уулу эмне үчүн Жеңижок деп аталып калган? (Жообу: Дайыма ырдаганда жеңи жок кемсел кийип жүргөндүктөн)
4-суроо: Жеңижок ырчылыктан башка кандай өнөрдүн ээси? (Жообу:  Төкмөчүлүк)
5-суроо: Токтогулдун  обондуу ырлары кайсылар, кимдер аткарып жүрөт? (Жообу: Кыздар ай “Кызбурак” тобу, Ала-Тоо көрккө келбейт эл болбосо атк. Р. Аманова)
6-суроо: Токтогулдун дагы кандай өнөрлөрү болгон? (Композитор, дастанчы болгон)
7-суроо: Токтогулдун санат- насыят ырларынан айтып бер. 

“Жеңижок” тобунун пайдалануучу тексти
Өтө Көкө уулунун чыгармачылыгы, ырларынын тематикасы

Жеңижоктун өз аты-Өтө. Ал Таластагы Сары-Көбөн деген жерде 1860-жылы туулган. Ата-энесинен эрте ажырап, адегенде Караванга келип, андан кийин Кара-Суу кыштагында туруп калат. Ал элдин айтуусу боюнча ырчылык кесипти эң жаш кезинен баштап, “Манас”, “Семетей”, “Кожожаш”, “Эр Төштүк” өңдүү элдик эпосторду окуй билген, жаза билген билимдүү адам болгон. Жеңижок 1918-жылы 58 жашында каза болгон. Ырлары кийинчерээк элден жыйналып жыйнак болуп чыкты.  
Жеңижок бардык ырчылар ырдап келгендей эле жердин көрүнүшүн өзгөчө берилүү менен ырдаган. Ал Аксы жергесинин кооздугун, ар бир жайлоосун, кокту-колотун, арча кайыңдарына чейин ырдап, аларга суктануу менен реалдуу жашоо жыргалын даңазалайт. Ошондой эле башка акындар сыңары үй-бүлө, сүйүү, жакшы аял, жаман аял, аккан суу, замана ж.б. тематикадагы көптөгөн чыгармаларын жаратты. Акындын дагы бир мыкты чыгармасы “Жалгыз тал менен сүйлөшүү” деген ыры. Жалгыз талды символ (баласы жок адам) катары тандап алган. Ал тал Жеңижоктун трагедиясын чагылдырат. Ырчынын өкүнгөнү бул дүйнөдө артында туяк калбаганы.
Улуу жазуучубуз Ч. Айтматовдун Жеңижок жөнүндө айткан асыл кептеринен: Анын ырчылык талантынын таң калаарлыктай күчтүүлүгүн, жер-көктүн ортосунда эркин чабыттап, он сегиз миң ааламды оодарыштырып, дүйнөнү колуна тегерете кармап тургандай ырдаган киши болгонун даңаза кылган сөздөр көп. Замандаштарынын айтымында, жалаң агын- суунун өзүн жети күн катары менен сүрөттөп түгөтө алчу эмес экен. Жеңижоктун ырлары акыл- ой чабытынан, терең баамчыл көз караштан, ак менен каранын түбөлүктүү күрөшүн түшүндүрүүдөн, Адам ата, Обо энеден тартып, канат- бутагы тонолуп жалгыз турган талга чейинки дүйнө тиричилик кеңдигинен жаралган жандуу, канаттуу ырлар.  

“Токтогул” тобунун пайдалануучу тексти
Т. Сатылгановдун өмүрүнүн урунттуу учурлары жана чыгармалары

	Элибиздин улуу демократ акыны жана композитору Т. Сатылганов 1864-жылы 25- октябрда Наманган уездинин Суусамыр жергесинде, азыркы Ош облусунун Токтогул районунда туулган. Ал 15 жашка чыккандан баштап айыл аралап ырдап баштаган. Бул мезгилде “Эмне кызык?”, “Гүлдөп ал”, “Алымкан” деген ырлары жаралган. Бай манаптар акынды ырчы кылууга аракет жасашат. Бирок, алардын оюуна көнбөгөндөн кийин жалган жалаа менен Сибирге сүргүнгө айдатып жиберишет. Ал жерден 1910-жылы качып кетет. Токтогулдун чыгармаларынын хроникалык тартиби ушул убакка чейин толук тактала элек. Бирок, Токтогулдун чындыкка белгилүү деңгээлде көз карашын жакындаштырууга болот. Ырларынын тематикасы көбүнчө улуу Октябрь революциясы, В.И. Ленин, ошол кездеги бай- манаптар жөнүндө болгон. 
	Акындын чыгармаларынын тематикасы ар түрдүү. Сүйүүдөн баштап, өмүр, өлүм, бийлик төбөлдөрү, туулган жер ж.б. Токтогулду улуу ырчы катары көрсөткөн негизги идеялары- патриотизм. Жаштык, сүйүү кумары атактуу “Алымкан” ырынан оргуштап чыгып, жаш ырчынын нравалык тазалыгын, сезимдеринин тунуктугун баса белгилеп жыйынтыктаган сыяктуу.
Акын бир эле ыр менен чектелип калбастан, түркүн обондорду жараткан композитор, “Кедейкан” эпосун айткан дастанчы катары эң жогору бааласак жаңылышпайбыз. Анын обондору бүгүнкү күндө да эл арасында жаңырып жатат. 
	Токтогулдун ысмы республикалык, мамлекеттик сыйлыктарга,  филармония, мекеме – уюмдарга, мектептерге берилген.

“Барпы” тобунун пайдалануучу тексти
  Б. Алыкуловдун өмүр чыгармачылык жолу, ырлары
Кыргыз элинин залкар акындарынын бири Барпы Алыкулов 1884-жылы азыркы Ош областынын Сузак районуна караштуу Ачы кыштагында туулган. Акындын алгачкы ырлары өз  башынан өткөргөн кыйынчылык күндөргө, жан-жаныбарларга жана сүйүүгө арналган. Ошондой эле анын “Айт-айт десе”, “Дүнүйө”, “Эмне бар бул жерде”, “Ала-Тоо көрккө келбейт эл болбосо”, “Аккан суу”, “Күн”, “Ажал”, “Шамал” өңдүү чыгармаларынан материалисттик-атеисттик ой жүгүртүүлөрдү жолуктурабыз. Түштүк Кыргызстанда Совет бийлигин түзүү жана чыңдоо ишине активдүү катышат. Барпынын чыгармачылыгынын айтыш ырларынан башка эң эле орошон орунду ээлеген бөлүгү - сүйүү ырлары. Мисалы: “Гөзал кыз”, “Мөлмөлүм”, “Өзгөчөм”, “Акмаржан” ж.б. 
Барпыны Барпы кылган философиялык идеяларга тунган ырлары болуп саналат. М: “Аалам”, “өмүр”, “өлүм” темасына кеңири токтолгон. 
Ырчылык өнөрдө кеңири кездешкен айрым терминдердин түшүндүрмөсү

	1. 
	Абаз, обон, ыр- ырчынын ырдоо же аткаруу талантына таандык касиет. Ырчынын вокалдык жөндөмдүүлүгү.Үнүнүн тунуктугу жагынан Токтогул, Жеңижок, Боогачы, Атай жөнүндө аңыз кептер айтылып келет.  


	2. 
	Айтыш-ырчылык өнөрдүн жанры. Ал элдик адат-салт айтыштары жана ырчылар айтышы болуп эки чоң топко бөлүнөт. Элдик айтыш ырлары оюн- зооктордо, жөндөмдүүлүктү көрсөтүү максатында пайда болуп, көптөгөн түрлөрү келип чыккан. Элдик айтыштар түздөн - түз ырчылар айтышынын пайда болушуна алып келген.

	3. 
	Акын-ыр жаратуучу, ырдоочу өнөрпоз. “Ырчы” деген термин менен бирдей эле колдонулуп келет



	4. 
	Алым- сабак – акындар айтышынын бир түрү. Этимологиясы боюнча араб тилинде “билимдүүнүн сабагы, айтышы” дегенди билдирет. Жазмасы өнүгүп келген чыгыш элдеринде илим, дин жана ай- ааламдын сырлары боюнча билимдүү адамдар мелдешип келишкен. Ал эми кыргыздар ошол сыяктуу түшүнүктөрдү ырдашуу (айтышуу) менен билдиришкен. 


	5. 
	Апыз- иран, араб тилдериндеги “хафиз” деген сөз. Таланттуу ойчул ырчыларды кыргыздар ушинтип аташкан. 


	6. 
	Демократ ырчы- ырчылык өнөрдүн тарыхында эл жөнүндө, анын мүдөө- тилектери, умтулуулары, жашоо проблемалары жөнүндө көбүрөөк ырдаган ырчылардын аталышы. Орто кылымдарда Караханийлер доорунда жана Чыңгызхан бийлеген мезгилде элдин турмушунун оордошуна байланыштуу, социалдык адилетсиздиктин күчөшү менен бул багытта ырдаган ырчылар көбөйгөн. 

	7. 
	Жазгыч ырчы- өз чыгармачылыгында жазманы кеңири колдонгон ырчылар.              М: Молдо псевдоними берилген ырчылардын баары жазуу сабаттуулугуна ээ болгон. 

	8. 
	Жамак, жамакчы, төкмөчү-төгүп ырдоо  жөндөмдүүлүгү. Ырчынын таланты катары жогору бааланган. Төгүп ырдаган  жөндөмдүү ырчы. 

	9. 
	Кара ыр- үзгүлтүксүз же токтобой төгүп ырдоо. Ырдоонун ылдамдыгына, формасына карай чыккан. 


	10. 
	Санат- ырчылар чыгармачылыгында философиялык мазмундагы, көп маанилүү ырлар. 


	11. 
	Терме-белгилүү темасы жок эле турмуш көрүнүштөрүн, ар  түрдүү чындыктарды терип ырдоо.


	12. 
	Үлгү ырлар- ырчылардын насыят темасына байланышкан ырлары. Ырчылар мында жаштарга жашоодогу үлгүлүү жүрүм-турум, тарбия  жөнүндө ырдашкан.  

П. Ирисов жана жаш акындар, манасчылар

